Молебное пение о всех православных христианах

во узах темничных пребывающих
в день праздника Покрова Пресвятой Богородицы.

Благословен Бог наш...

Царю Небесный…

Бог Господь…

Тропарь, глас 2;
Манассию от уз и горького заточения, молитв ради свободивый всещедрый Боже, и рабы Твоя в покаянии Тя призывающих и молящихся, от уз и заточения свободи, и от всякого злаго обстояния избави, яко един человеколюбец. 

Тропарь Покрову Пресвятой Богородиц, глас 4;

Днесь благовернии людие светло празднуем, осеняеми Твоим, Богомати, пришествием и к Твоему взирающее Пречистому образу, умильно глаголем: покрый нас честным Твоим Покровом и избави нас от всякаго зла, молящи Сына Твоего Христа Бога нашего, спасти души наша.

Слава и ныне

Кондак глас 3
Дева днесь предстоит в Церкви, и с лики святых невидимо за ны молится Богу: ангели со архиереи поклоняются, апостоли же со пророки ликовствуют: нас бо ради молит Богородица Превечнаго Бога.

Слава тебе Боже наш Слава Тебе

Пресвятая Богородица спаси нас

Слава и ныне 

Запевы повторяются три раза

Избави от бед и скорбей раб Твоих, Владыко Всемилостиве, яко мы усердно к Тебе прибегаем, Милостивому Избавителю, всех Владыце, Господу Иисусу. 

Спаси от беды рабы Твоя, Богородицы, яко мы усердно к Тебе прибегаем, яко к Нерушимей стене и предстательству.

Вонмем. Премудрость. Вонмем

 Прокимен. Глас 7-ый:

Изведи из темницы душу мою, исповедатися имени Твоему. 

Стих: Вонми молитве моей, яко смирихся зело. 

От Иоанна (Глава 8 стихи 31-36)

Кондак (Глас 5-й):

Яко милосердия источник, и благочестия пучина, Христе Боже, не презри в скорбех и бедах, Тя верою призывающих, но яко щедр помилуй, и во узах от всякого зла сохрани, да поем Ти: аллилуия. 

Сугубая ектения: Помилуй нас Боже…
Приложи и сия:

Избавлей нища от сильна, и убога, емуже несть помощника, в бедах и заточении и во узах сущыя, яко щедр милостивно посети, прилежно молим Ти ся, скоро услыши и яко Щедр помилуй. 

Иосифа в темнице иногда в Египте заключеннаго преславно свободивый, и ныне нами Тебе призывающыя раб Твоих в заключении находящихся от пагубы, озлобления и горькия беды избави, молим Ти ся, избавителю Милостивый, услыши и скоро помилуй.

 Петра от уз и темницы изведый, и невредна Церкви Твоей представивый, Христе, и рабов Твоих в заключении пребывающих  в покаянии Тя призывающих и  нами Тебе ныне молящихся, яко милосерд помилуй, и от уз свободи , молим Ти ся , Всемилостивый Спасе, услыши и помилуй. 

Услыши ны Боже…
Ко Пресвятей Владычице нашей Богородицы помолимся.

Пресвятая Богородица спаси нас!
О Пресвятая Дево, Мати Господа Вышних сил, Небесе и земли Царице, града и страны нашея всемощная Заступнице! Прими хвалебноблагодарственное пение сие от нас , недостойных раб Твоих, и вознеси молитвы наша ко Престолу Бога Сына Твоего, да милостив будет неправдам нашим и пробавит благодать чтущим Всечестное имя Твое и с верою и любовию покланяющимся чудотворному образу Твоему. Несмы бо достойны от Него помиловании бытии, аще не Ты умилостивиши Его о Нас, Владычице, яко вся Тебе от Него возможна суть. Сего ради к Тебе  прибегаем, яко к несомненней и скорой Заступнице нашей: услыши нас молящихся Тебе, осени нас вседержавным Покровом Твоим и испроси у Бога Сына Твоего пастырям нашим ревность и бдение о душах, градоправителем мудрость и силу, судиям правду и нелицеприятие, наставникам разум и смиренномудрие, супругам любовь и согласие, чадам послушание, обидимым терпение, обидящим страх Божий, скорбящим благодушие радующимся воздержание: всем же нам дух разума и благочестия, дух милосердия и кротости, дух чистоты и правды. Ей, Госпоже Пресвятая, умилосердися на немощные люди Твоя; разсеянные собери, заблудшия на путь правый настави, в заключении во узах находящихся и Тя призывающих скоро посети и призри на всех нас призрением милостивого твоего заступления, воздвигни нас из глубины греховныя и просвети сердечныя очи наша ко зрению спасения; милостива нам буди зде и тамо, в стране земного пришельствия, и на Страшнем Суде Сына Твоего. Ты бо еси,  Госпоже Слава небесных и Упование земных, Ты по Бозе наша Надежда и Заступница всех притекающих к Тебе с верою. К Тебе убо молимся  и Тебе, яко Всемогущей Помощнице, сами себе и друг друга и весь живот наш предаем, ныне и присно и во веки веков. Аминь 

